
## Revisions:

# Text

prasadapratibhodhava (= satapañcasatka) of matrceta

sarvada sarvatha sarve yasya dosa na santi ha |
sarve sarvabhisarena yatra cavasthita gunah || 1

tam eva saranam gantum tam stotum tam upasitum |
tasyaiva sasane sthatum nyayyam yady asti cetana || 2

savasanas ca te dosa na santy ekasya tayinah |
sarve sarvavidah santi gunas te canapayinah || 3

na hi pratinivisto 'pi manovakkayakarmasu |
saha dharmena labhate kas cid bhagavato 'ntaram || 4

so 'ham prapya manusyatvam sasaddharmamahotsavam |
maharnavayugacchidrakurmagrivarpanopamam || 5

anityatavyanusrtam karmacchidrasasamsayam |
attasaram karisyami katham nemam sarasvatim || 6

ity asamkhyeyavisayan avetyapi gunan muneh |
tadekadesapranayah kriyate svarthagauravat || 7

svayambhuve namas te 'stu prabhutadbhutakarmane |
yasya samkhyaprabhavabhyam na gunesv asti niscayah || 8

iyanta iti nasty anta idrsa iti ka katha |
punya ity eva tu gunan prati te mukhara vayam || 9

visahyam avisahyam vety avadhuya vicaranam |
svayam abhyupapannam te nirakrandam idam jagat || 10

avyaparitasadhus tvam tvam akaranavatsalah |
asamstutasakhas ca tvam anavaskrtabandhavah || 11

svamamsany api dattani vastusv anyesu ka katha |
pranair api tvaya sadho manitah pranayi janah || 12

svaih sariraih sarirani pranaih pranah saririnam |
jighamsubhir upattanam kritani satasas tvaya || 13

na durgatibhayan nestam abhiprarthayata gatim |
kevalasayasuddhyaiva silam satmikrtam tvaya || 14

jihmanam nityaviksepad rjunam nityasevanat |
karmanam parisudhanam tvam ekayanatam gatah || 15

pidyamanena bahusas tvaya kalyanacetasa |
klesesu vivrtam tejo janah klisto 'nukampitah || 16



pararthe tyajatah pranan ya pritir abhavat tava |
na sa nastopalabdhesu pranesu praninam bhavet || 17

yad rujanirapeksasya cchidyamanasya te 'sakrt |
vadhakesv api sattvesv karunyam abhavat prabho || 18

samyaksambodhibijasya cittaratnasya tasya te |
tvam eva vira sarajño dure tasyetaro janah || 19

nakrtva duskaram karma durlabham labhyate padam |
ity atmanirapeksena viryam samvardhitam tvaya || 20

visesotkarsaniyamo na kada cid abhut tava |
atas tvayi visesanam chinnas taratamakramah || 21

susukhesv api sango 'bhut saphalesu samadhisu |
na te nityanubaddhasya mahakarunaya hrdi || 22

tvadrsan pidayaty eva nanugrhnati tat sukham |
pranitam api sadvrtta yad asadharanam paraih || 23

vimisrat saram adattam sarvam pitam akalmasam |
tvaya suktam duruktam tu visavat parivarjitam || 24

krinata ratnasarajña pranair api subhasitam |
parakrantam tvaya bodhau tasu tasupapattisu || 25

iti tribhir asamkhyeyair evam udyacchata tvaya |
vyavasayadvitiyena praptam padam anuttaram || 26

akrtversyam visistesu hinan anavamatya ca |
agatva sadrsaih spardham tvam loke sresthatam gatah || 27

hetusv abhiniveso 'bhud gunanam na phalesu te |
tena samyakpratipada tvayi nistham guna gatah || 28

tathatma pracayam nitas tvaya sucaritair yatha |
punyayatanatam praptany api padarajamsi te || 29

karsayitvoddhrta dosa vardhayitva visodhitah |
gunas tena sunitena param siddhim tvam adhyagah || 30

tatha sarvabhisarena dosesu prahrtam tvaya |
yathaisam atmasamtane vasanapi na sesita || 31

tatha sambhrtya sambhrtya tvayatmany ahita gunah |
pratirupakam apy esam yatha nanyatra drsyate || 32

upaghatavaranavan mitakalam pradesi ca |
sulabhatisayam sarvam upamavastu laukikam || 33

advamdvinam agamyanam dhruvanam anivartinam |
anuttaranam ka tarhi gunanam upamastu te || 34

gospadottanatam yati gambhiryam lavanambhasah |
yada te buddhigambhiryam agadhaparam iksate || 35



sirisapaksmagralaghu sthairyam bhavati parthivam |
akampye sarvadharmanam tvatsthairye 'bhimukhikrte || 36

ajñanatimiraghnasya jñanalokasya te mune |
na ravir visaye bhumim khadyotim api vindati || 37

malinatvam ivayanti saraccandrambarambhasam |
tava vagbuddhicestanam suddhim prati visuddhayah || 38

anena sarvam vyakhyatam yat kim cit sadhu laukikam |
dure hi buddhadharmanam lokadharmas tapasvinah || 39

yasyaiva dharmaratnasya praptya praptas tvam agratam |
tenaiva kevalam sadho samyam te tasya ca tvaya || 40

atmecchacchalamatram tu samanyopamsu kim cana |
yatropaksipya kathyeta sa vaktur atilolata || 41

pratanv iva hi pasyami dharmatam anucintayan |
sarvam cavarjitam maravijayam prati te jagat || 42

mahato 'pi hi samrambhat pratihantum samudyatah |
ksamaya natibharo 'sti patrasthaya visesatah || 43

yat tu marajayanvaksam sumahat klesavaisasam |
tasyam eva krtam ratrau tad eva paramadbhutam || 44

tamovidhamane bhanor yah sahasramsumalinah |
vira vismayam agacchet sa tirthyavijaye tava || 45

sarago vitaragena jitarosena rosanah |
mudho vigatamohena tribhir nityam jitas trayah || 46

prasamsasi ca saddharman asaddharman vigarhasi |
anurodhavirodhau ca na stah sadasatos tava || 47

naivarhatsu na tirthyesu pratighanunayam prati |
yasya te cetaso 'nyatvam tasya te ka stutir bhavet || 48

gunesv api na sango 'bhut trsna na gunavatsv api |
aho te suprasannasya sattvasya parisuddhata || 49

indriyanam prasadena nityakalanapayina |
mano nityaprasannam te pratyaksam iva drsyate || 50

a balebhyah prasiddhas te matismrtivisuddhayah |
gamita bhavapisunaih suvyahrtasucestitaih || 51

upasantam ca kantam ca diptam apratighati ca |
nibhrtam corjitam cedam rupam kam iva naksipet || 52

yenapi sataso drstam yo 'pi tatpurvam iksate |
rupam prinati te caksuh samam tad ubhayor api || 53

asecanakabhavad dhi saumyabhavac ca te vapuh |
darsane darsane pritim vidadhati navam navam || 54



adhisthanagunair gatram adhisthatrgunair gunah |
paraya sampadopetas tavanyonyanurupaya || 55

kvanyatra sunivistah syur ime tathagata gunah |
rte rupat tavaivasmal laksanavyañjanojjvalat || 56

dhanyam asmiti te rupam vadativasritan gunan |
suniksipta vayam iti pratyahur iva tad gunah || 57

sarvam evavisesena klesair baddham idam jagat |
tvam jagatklesamoksartham baddhah karunaya ciram || 58

kam nu prathamato vande tvam mahakarunam uta |
yayaivam api dosajñas tvam samsare dhrtas ciram || 59

vivekasukhasatmyasya yad akirnasya te gatah |
kala labdhaprasaraya tat te karunaya krtam || 60

santad aranyad gramantam tvam hi naga iva hradat |
vineyartham karunaya vidyayevavakrsyase || 61

paramopasamastho 'pi karunaparavattaya |
karitas tvam padanyasam kusilavakalasv api || 62

rddhir ya simhanada ye svagunodbhavanas ca yah |
vantecchopavicarasya karunyanikasah sa te || 63

pararthaikantakalyani kamam svasrayanisthura |
tvayy eva kevalam natha karunakarunabhavat || 64

tatha hi krtva satadha dhira balim iva kva cit |
paresam arthasiddhyartham tvam viksiptavati disah || 65

tvadicchayaiva tu vyaktam anukula pravartate |
tatha hi badhamanapi tvam sati naparadhyate || 66

supadani maharthani tathyani madhurani ca |
gudhottanobhayarthani samasavyasavanti ca || 67

kasya na syad upasrutya vakyany evamvidhani te |
tvayi pratihatasyapi sarvajña iti niscayah || 68

prayena madhuram sarvam agatya kim cid anyatha |
vakyam tavarthasiddhya tu sarvam eva subhasitam || 69

yac chlaksnam yac ca parusam yad va tadubhayanvitam |
sarvam evaikarasatam vimarde yati te vacah || 70

aho suparisuddhanam karmanam naipunam param |
yair idam vakyaratnanam idrsam bhajanam krtam || 71

asmad dhi netrasubhagad idam srutimanoharam |
mukhat ksarati te vakyam candrad dravam ivamrtam || 72

ragarenum prasamayad vakyam te jaladayate |
vainateyayate dvesabhujangoddharanam prati || 73



divakarayate bhuyo 'py ajñanatimiram nudat |
sakrayudhayate managirin abhividarayat || 74

drstarthatvad avitatham nisklesatvad anakulam |
gamakam suprayuktatvat trikalyanam hi te vacah || 75

manamsi tavac chrotrnam haranty adau vacamsi te |
tato vimrsyamanani rajamsi ca tamamsi ca || 76

asvasanam vyasaninam trasanam ca pramadinam |
samvejanam ca sukhinam yogavahi vacas tava || 77

vidusam pritijananam madhyanam buddhivardhanam |
timiraghnam ca mandanam sarvajanyam idam vacah || 78

apakarsati drstibhyo nirvanam upakarsati |
dosan niskarsati gunan vakyam te 'bhipravarsati || 79

sarvatravyahata buddhih sarvatropasthita smrtih |
avandhyam tena sarvatra sarvam vyakaranam tava || 80

yan nadese na cakale naivapatre pravartase |
viryam samyag ivarabdham tenamogham vacas tava || 81

ekayanam sukhopayam svanubandhi niratyayam |
adimadhyantakalyanam tava nanyasya sasanam || 82

evam ekantakantam te drstiragena balisah |
matam yadi vigarhanti nasti drstisamo ripuh || 83

anvabhunktha yad asyarthe jagato vyasanam bahu |
tat samsmrtya virupe 'pi stheyam te sasane bhavet || 84

prag eva hitakartus ca hitavaktus ca sasanam |
katham na nama karyam syad adiptasirasapi te || 85

bhujisyata bodhisukham tvadgunapacitih samah |
prapyate tvanmatat sarvam idam bhadracatustayam || 86

trasanam sarvatirthyanam namucer upatapanam |
asvasanam nrdevanam tavedam vira sasanam || 87

traidhatukamahabhaumam asangam anavagraham |
sasanena tavakrantam antakasyapi sasanam || 88

tvacchasananayajño hi tisthet kalpam apicchaya |
prayati tatra tu svairi yatra mrtyor agocarah || 89

agamasyarthacintaya bhavanopasanasya ca |
kalatrayavibhago 'sti nanyatra tava sasanat || 90

evam kalyanakalilam tavedam rsipungava |
sasanam nadriyante yat kim vaisasataram tatah || 91

sravanam tarpayati te prasadayati darsanam |
vacanam hladayati te vimocayati sasanam || 92



prasutir harsayati te vrddhir nandayati prajah |
pravrttir anugrhnati nivrttir upahanti ca || 93

kirtanam kilbisaharam smaranam te pramodanam |
anvesanam matikaram parijñanam visodhanam || 94

srikaram te 'bhigamanam sevanam dhikaram param |
bhajanam nirbhayakaram samkaram paryupasanam || 95

silopasampada suddhah prasanno dhyanasampada |
tvam prajñasampadaksobhyo hradah punyamayo mahan || 96

rupam drastavyaratnam te sravyaratnam subhasitam |
dharmo vicaranaratnam gunaratnakaro hy asi || 97

tvam oghair uhyamananam dvipas tranam ksatatmanam |
saranam bhavabhirunam mumuksunam parayanam || 98

satpatram suddhavrttatvat satksetram phalasampada |
sanmitram hitakaritvat sarvapranabhrtam asi || 99

priyas tvam upakaritvat suratatvan manoharah |
ekantakantah saumyatvat sarvair bahumato gunaih || 100

hrdyo 'si niravadyatvad ramyo vagrupasausthavat |
dhanyah sarvarthasiddhatvan mangalyo gunasamsrayat || 101

sthayinam tvam pariksepta viniyantapaharinam |
samadhata vijihmanam prerako mandagaminam || 102

niyokta dhuri dantanam khatunkanam upeksakah |
ato 'si naradamyanam satsarathir anuttarah || 103

apannesv anukampa te prasvasthesv arthakamata |
vyasanasthesu karunyam sarvesu hitakamata || 104

viruddhesv api vatsalyam pravrttih patitesv api |
raudresv api krpalutvam ka nameyam tavaryata || 105

gurutvam upakaritvan matapitror yadisyate |
kedanim astu guruta tvayy atyantopakarini || 106

svakaryanirapeksanam viruddhanam ivatmanam |
tvam prapatatatasthanam prakaratvam upagatah || 107

lokadvayopakaraya lokatikramanaya ca |
tamobhutesu lokesu prajñalokah krtas tvaya || 108

bhinna devamanusyanam upabhogesu vrttayah |
dharmasambhogasamanyat tvayy asambhedam agatah || 109

upapattivayovarnadesakalaniratyayam |
tvaya hi bhagavan dharmasarvatithyam idam krtam || 110

avismitan vismitavat sprhayanto gatasprhan |
upasate prañjalayah sravakan api te surah || 111



aho samsaramandasya buddhotpadasya diptata |
manusyam yatra devanam sprhaniyatvam agatam || 112

khedah samasukhajyanir asajjanasamagamah |
dvamdvany akirnata ceti dosan gunavad udvahan || 113

jagaddhitartham ghatase yad asangena cetasa |
ka namasau bhagavati buddhanam buddhadharmata || 114

kadannany api bhuktani kva cit ksud adhivasita |
panthano visamah ksunnah suptam gokantakesv api || 115

praptah ksepavrtah seva vesabhasantaram krtam |
natha vaineyavatsalyat prabhunapi sata tvaya || 116

prabhutvam api te natha sada natmani vidyate |
vaktavya iva sarvair hi svairam svarthe niyujyase || 117

yena kena cid eva tvam yatra tatra yatha tatha |
coditah svam pratipadam kalyanim nativartase || 118

nopakarapare 'py evam upakaraparo janah |
apakarapare 'pi tvam upakaraparo yatha || 119

ahitavahite satrau tvam hitavahitah suhrt |
dosanvesananitye 'pi gunanvesanatatparah || 120

yato nimantranam te 'bhut savisam sahutasanam |
tatrabhud abhisamyanam sadayam samrtam ca te || 121

akrostaro jitah ksantya drugdhah svastyayanena ca |
satyena capavaktaras tvaya maitrya jighamsavah || 122

anadikalaprahata bahvyah prakrtayo nrnam |
tvaya vibhavitapayah ksanena parivartitah || 123

yat sauratyam gatas tiksnah kadaryas ca vadanyatam |
krurah pesalatam yatas tat tavopayakausalam || 124

indriyopasamo nande manastabdhe ca samnatih |
ksamitvam cangulimale kam na vismayam anayet || 125

bahavas trnasayyasu hitva sayyam hiranmayim |
aserata sukham dhiras trpta dharmarasasya te || 126

prstenapi kva cin noktam upetyapi katha krta |
tarsayitva paratroktam kalasayavida tvaya || 127

purvam danakathadyabhis cetasy utpadya sausthavam |
tato dharmo gatamale vastre ranga ivarpitah || 128

na so 'sty upayah saktir va yena na vyayatam tava |
ghorat samsarapatalad uddhartum krpanam jagat || 129

bahuni bahurupani vacamsi caritani ca |
vineyasayabhedena tatra tatra gatani te || 130



visuddhany aviruddhani pujitany arcitani ca |
sarvany eva nrdevanam hitani mahitani ca || 131

na hi vaktum ca kartum ca bahu sadhu ca sakyate |
anyathananyathavadin drstam tad ubhayam tvayi || 132

kevalatmavisuddhyaiva tvaya putam jagad bhavet |
yasman naivamvidham ksetram trisu lokese vidyate || 133

prag evatyantanastanam anadau bhavasamkate |
hitaya sarvasattvanam yas tvam evam samudyatah || 134

na tam pratipadam vedmi syad yayapacitis tava |
api ye parinirvanti te 'pi te nanrna janah || 135

tava te 'vasthita dharme svartham eva tu kurvate |
yah sramas tannimittam tu tava ka tasya niskrtih || 136

tvam hi jagarsi suptanam samtanany avalokayan |
apramattah pramattanam sattvanam bhadrabandhavah || 137

klesanam vadha akhyato maramaya vighatita |
uktam samsaradauratmyam abhaya dig vidarsita || 138

kim anyad arthakamena sattvanam karunayata |
karaniyam bhaved yatra na dattanunayo bhavan || 139

yadi samcarino dharmah syur ime niyatam tvaya |
devadattam upadaya sarvatra syur nivesitah || 140

ata eva jagannatha nehanyo 'nyasya karakah |
iti tvam uktavan bhutam jagat samjñapayann iva || 141

ciraya bhuvi saddharmam prerya lokanukampaya |
bahun utpadya sacchisyams trailokyanugrahaksaman || 142

saksadvineyavargiyan subhadrantan viniya ca |
rnasesam kim adyapi sattvesu yad abhut tava || 143

yas tvam samadhivajrena tilaso 'sthini curnayan |
atiduskarakaritvam ante 'pi na vimuktavan || 144

pararthav eva me dharmarupakayav iti tvaya |
duskuhasyasya lokasya nirvane 'pi vidarsitam || 145

tatha hi satsu samkramya dharmakayam asesatah |
tilaso rupakayam ca bhittvasi parinirvrtah || 146

aho sthitir aho vrttam aho rupam aho gunah |
na nama buddhadharmanam asti kim cid anadbhutam || 147

upakarini caksusye santavakkayakarmani |
tvayy api pratihanyante pasya mohasya raudratam || 148

punyodadhim ratnanidhim dharmarasim gunakaram |
ye tvam sattva namasyanti tebhyo 'pi sukrtam namah || 149



aksayas te guna natha saktis tu ksayini mama |
atah prasangabhirutvat sthiyate na vitrptitah || 150

aprameyam asamkhyeyam acintyam anidarsanam |
svayam evatmanatmanam tvam eva jñatum arhasi || 151

na te gunamsavayavo 'pi kirtitah
para ca nas tustir avasthita hrdi |
akarsanenaiva mahahradambhasam
janasya tarsah prasamam vrajanti ha || 152

phalodayenasya subhasya karmano
muniprasadapratibhodbhavasya me |
asadvitarkakulamaruteritam
prayatu cittam jagatam vidheyatam || 153

— Matrceta: Satapañcasatka (Academic edition — see source file header)


